
जिसका उत्‍तर 30 नवंबर, 2015 को दिया जाना है ।
.....
गंगा की सफाई
147. श्री अविनाश राय खन्ना :
क्‍या जल संसाधन, नदी विकास और गंगा संरक्षण मंत्री यह बताने की कृपा करेंगे कि:
(1) क्या सरकार ने भारतीय प्रौद्योगिकी संस्थान संघ द्वारा प्रस्तुत की गई गंगा नदी बेसिन प्रबंध योजना 2015 रिपोर्ट की सिफारिशों की जांच करवाई है और यदि हां, तो इन पर की गई कार्रवाई सहित तत्संबंधी ब्यौरा क्या है; 
(2) गत तीन वर्षों में प्रत्येक वर्ष और वर्तमान वर्ष के दौरान गंगा सफाई पर व्यय की गई निधियों सहित अन्य देशों से प्राप्त वित्तीय सहायता का ब्यौरा क्या है; 
(3) क्या सरकार को इन निधियों के उपयोग के संबंध में शिकायतें प्राप्त हुई हैं और यदि हां, तो की गई कार्रवाई सहित तत्संबंधी ब्यौरा क्या है; और
(4) गंगा नदी की निर्धारित समयावधि में सफाई सुनिश्चित करने के लिए सरकार द्वारा क्या अन्य कदम उठाए गए हैं ?
उत्‍तर
जल संसाधन, नदी विकास और गंगा संरक्षण मंत्री  (सुश्री उमा भारती)
(क) 7 आईआईटी के संघ ने इस मंत्रालय को “गंगा नदी बेसिन प्रबंधन योजना-2015” (जीआरबीएमपी-2015) नामक अपनी रिपोर्ट सौंप दी है। अन्य मंत्रालयों के साथ परामर्श करके इस रिपोर्ट पर विचार किया जा रहा है। योजना के अनुसार गंगा नदी बेसिन के मुख्य मुद्दे इस प्रकार हैं-
1. बेसिन के प्राकृतिक संसाधनों का अत्यधिक इस्‍तेमाल 
2. भूमि और जलीय परिवेश में प्रदूषकों का फेंका जाना
3. जल निकायों की जल संचयन क्षमता और पुनर्भरण में कमी
4. टुकड़ों में किए जा रहे इंजीनियरिंग कार्यों के कारण नदियों का खंडित होना
5. बेसिन में भूगर्भीय प्रक्रियाओं को खतरा
(ख) 
वर्ष 2012-13, 2013-14, 2014-15 और 2015-16 (31 अक्टूबर, 2015 तक) में गंगा की सफाई पर क्रमशः 191.52 करोड़ रूपए, 303.95 करोड़ रूपए, 326.00 करोड़ रुपए और 760.00 करोड़ रूपए खर्च हुए हैं। अन्य देशों से अभी तक कोई वित्तीय सहायता प्राप्त नहीं हुई है।
(ग) जी, नहीं। सरकार को इन निधियों के उपयोग के विषय में कोई विशिष्ट शिकायत प्राप्त नहीं हुई है।
(घ) 
निर्धारित अवधि में गंगा की सफाई सुनिश्चित करने के लिए सरकार द्वारा किए गए उपायों में सीवेज परिशोधन संयंत्रों, साझा बहिस्राव परिशोधन संयंत्रों के निर्माण, घाट विकास, ठोस अपशिष्ट प्रबंधन तथा जैव-विविधता संरक्षण, बड़े पैमाने पर वृक्षारोपण और गंगा नदी के किनारे स्थित गांवों को खुले में मल त्याग से मुक्त करने, शोध अध्ययन और सार्वजनिक पहूँच कार्यक्रमों जैसे अन्य कार्यकलापों के माध्यम से प्रदूषण का नियंत्रण शामिल है।  

